KEURINGSBELEID EN -PROSEDURE VAN  DIE  FAKULTEIT  NATUURWETENSKAPPE
Keuring en voorwaardelike toelating tot ’n program geskied op grond van die finale graad 11-uitslae, of die finale skooleindeksamen-uitslae, indien die voornemende student reeds die finale matriek-eksamen geslaag het. Finale toelating om as student te registreer, geskied op grond van die finale skooleindeksamen-uitslae. Voldoening aan die minimum toelatingsvereistes van die program waarvoor aansoek gedoen word, waarborg NIE keuring nie. Die uitslae van die Nasionale Normtoetse (NNT) word ook vir keuringsdoeleindes gebruik.
’n Keuringspunt (KP) word vir alle aansoekers as volg bepaal:

(2 x Wiskunde-punte + die punte van die vyf ander vakke (uitgesluit Lewensoriëntering)) ÷ 7

Let wel: Die presiese punte word gebruik. Indien studente meer as 6 skoolvakke neem, word die Wiskunde-punte, die hoogste punte van Afrikaans OF Engels, plus nog 4 ander hoogste punte gebruik. Fisiese Wetenskap as skoolvak moet ingesluit wees by bogenoemde 4 vakke indien ‘n student ‘n program in Fisiese of Biologiese Wetenskappe wil volg
Tydsverloop van die keuringsproses

Aansoeke sluit op 30 Junie van die voorafgaande jaar. Laataansoeke word tot op 30 September aanvaar, mits daar plek beskikbaar is in die onderskeie programrigtings. Die fakulteit het die reg om die sluitingsdatum vir laataansoeke te vervroeg indien die toelatingsteiken voor 30 September bereik word. Slegs volledig voltooide aansoeke wat voldoen aan die minimum toelatingsvereistes van die program waarvoor aansoek gedoen word, sal in die keuringsproses oorweeg word. 
Aangesien die NNT-uitslae ook in ag geneem word in die keuringsproses, word studente aangeraai om hierdie toetse af te lê voordat die keuring plaasvind. Aansoeke om toelating tot ’n BSc-program wat as tweede keuse aangedui is, sal slegs oorweeg word indien plek beskikbaar is, en die aansoek om toelating tot die program van eerste keuse, onsuksesvol was.

Die eerste keuringsrondte uit die volledige aansoeke wat tot 30 Junie ontvang word, vind einde Augustus plaas. 
Volledig voltooide laataansoeke wat tot 30 September ontvang word (tensy ’n vroeër sluitingsdatum vir laataansoeke bepaal is), en aansoeke wat oorstaan vanaf die eerste keuringsrondte, word tydens die tweede keuringsrondte teen die einde Oktober oorweeg.
Aansoekers sal slegs toegelaat word om vir ŉ betrokke program te registreer indien hulle op grond van hul graad 11-uitslae voorwaardelik toegelaat is en hul finale uitslae van die Nasionale Senior Sertifikaat (NSS) of Onafhanklike Eksamenraad (OER, ook bekend as IEB) aan die minimum toelatingsvereistes van die program waarvoor hulle gekeur is voldoen. , sal toegelaat word om vir die betrokke program te registreer. Kandidate wat voorwaardelik tot hoofstroomprogramme toegelaat is, maar wie se finale NSS- of OER-uitslae nie aan die minimum toelatingsvereistes van die betrokke hoofstroomprogram voldoen nie, kan oorweeg word vir toelating tot ’n verlengde graadprogram (VGP). Toelating hiertoe sal slegs geskied indien hulle onderwysbenadeeld is, voldoen aan die minimum toelatingsvereistes van die betrokke VGP, en daar nog plek beskikbaar is.

BSc (VERLENGDE GRAADPROGRAM)

Hierdie program bied ’n alternatiewe toegangsroete tot die breë natuurwetenskappe (Programme in Biologiese Wetenskappe, Fisiese Wetenskappe en Wiskundige Wetenskappe).
Keuring vir toelating tot die verlengde graadprogram (VGP)
Die keuringsprosedure vir hierdie program het ten doel om maksimum 70 studente in die program op te neem, waarvan 75% studente uit aangewese groepe moet wees. ’n Student moet eerstens aan die toelatingskriteria vir die VGP voldoen en moet onderwysbenadeeld wees. (Studente sal reeds voor toelating ’n vraelys in hierdie verband moet voltooi). ’n Keuringspunt vir aansoekers wat vir die VGP kwalifiseer, sal as volg bepaal word:

(2 x Wiskunde-punte + die hoogste punte vir Afrikaans OF Engels + Fisiese Wetenskappe-punte + nog 3 vakke se punte (uitgesluit Lewensoriëntering)) ÷ 7
Let wel: Die presiese punte word gebruik. Indien studente meer as 6 skoolvakke neem, word die Wiskunde-punte, die Fisiese Wetenskap-punte, die hoogste punte vir Afrikaans OF Engels, plus nog 3 ander hoogste punte gebruik.

Tydsverloop van die keuringsproses vir die VGP

Aansoeke sluit op 30 Junie van die voorafgaande jaar, maar laataansoeke sal nog tot 30 September oorweeg word. Aansoeke vir die VGP sal ook oorweeg word na die finale NNS-uitslae bekend is.
